
НА КАРЫСЬЦЬ РАЗНАСТАЙНАСЫЦІ 
ПРАДМОВА ЗАСНАВАЛЬНІКА 

 
Што прымушае даваць новым выданьням назвы колішніх 

пэрыёдыкаў? Разьлік на някепскі рэклямны ход ды спадзяваньні 
на выдавецкую ўдачу? Ці прага ўпэўненасьці дьі пошук апірышча 
ў часы сумневаў? 

Даволі сур'ёзнае знаёмства зь беларускай гісторыяй дазваляе 
адчуць і зразумець хісткасьць вечных рашэньняў ды адноснасьць 
справядлівых дзеяньняў. Вы ня зможаце аналізаваць гісторыю 
гэтага рэгіёну зыходзячы толькі з мэтагістарычных унівэрсалісцкіх 
катэгорыяў. Але калі Вы возьмеце на ўзбраеньне толькі прынцыпы 
рэлятывізму, то рызыкуеце адчуць сябе найбольш пакрыўжаным у 
сьвеце. Таму варта прызадумацца і прызнаць самакаштоўнасьць 
разнастайнасьці гісторыі, культуры, моваў нашага краю і нашага 
рэгіёну. Мне здаецца, што калі перавесьці гэтыя прынцыпы на 
спэцыялізаваную мову дасьледаваньняў і трансьляцыі інфармацыі, 
то нам спатрэбіцца традыцыя Athenaeum. 

Першы выдаваны ў Вільні «Атэнэўм» быў заснаваны ў 1841 
годзе Юзафам Крашэўскім1. Гэта было выданьне, «прысьвечанае 
гісторыі, літаратуры, мастацтвам, крытыцы і г. д.». Натуральна, за 
выбарам мэтадаў і назвы стаяла рамантычная традыцыя. Ужо 
пазьней — у 1876 годзе будзе зазначана, што «Атэнэўму пасуе быць 
уласьцівым сымбалем для навуковага і літаратурнага часопіса. 
Атэнэўм быў у Рыме тым, чым акадэмія ў грэкаў, чым у нас 
унівэрсытэт»2. 

Для рымлянаў у сфэрах навукі і культуры грэкі былі прыкладам 
для перайманьня нават у той час, калі пры першых цэзарах 
распачаўся залаты век рымскай літаратуры. Яркі філэлініст 
імпэратар Адрыян ва ўмовах складаньня італа-элінскай 
дзяржаўнай культуры ў першай палове II ст. н. э. заснаваў паблізу 
Форуму ў падножжа Авэнтыйскага пагорку школу, даўшы ёй імя 
Аthēnaeum – а менавіта так называўся храму багіні Афіны ў 
горадзе Афіны, дзе паэты і аратары дэклямавалі свае творы. 
Аthenaeum стаў галоўным асяродкам адукацыі і навукаў у Рыме. 
Аthenaeum, праўдападобна, праіснаваў да самага ўпадку Рымскай 
дзяржавы, але фізычных сьлядоў ад яго не засталося. 

                                                           
1 Аthenaeum: Ріsmo poświęcone historyi, literaturze, sztukom, krytyce i t. d. Wydawca J. I. Kraszewski. 
Wilno: 1841—1851. 
2 Ateneum: Pismo naukowe i literackie. Warszawa, 1876. T. I, zeszyt 1, styczeń. S. 1. 



У Новы час назва Атэнэўм была адроджанаю, і ў Эўропе так 
сталі называць навуковыя цэнтры альбо пэрыядычныя выданьні. 
Віленскі «Аthenaeum» 1841 году зьвяртаўся да старой эўрапейскай 
традыцыі. Нават само напісаньне тытулу было архаізаванае 
лацінскае – з спалучэньнем th, якое ўтварылася ў клясычную эпоху 
лаціны дзеля перадачы грэцкага прыдыхальнага зычнага υ (і 
псілон), а таксама з дыфтонгам æ (э). Ужо варшаўскі «Атэнэўм» 
1876—1901 гадоў ды «Атэнэўм Віленскі» 1923—1939 гадоў мелі 
спрошчанае польскае напісаньне тытулу – Аteneum. У віленскім 
«Атэнэўме» 1841 году мы знойдзем і іншыя лінгвістычныя 
прыгоды. Упарта ў зьмесьце назва рубрыкі падавалася як Ніstоrуа 
– з гэтым беларускім і блізкім да яго старапольскім у пасьля r. Ужо 
ў тэкстах публікацыяў польскамоўнага «Атэнэўму» слова hіstоrіа 
пісалася нарматыўна. 

Свой уступны праспэкт да часопіса Юзаф Ігнацы Крашэўскі 
падпісаў 17 ліпеня 1840 году ў Гарадку пад Луцкам. Сам сын 
пружанскага харужага выдаўца «Атэнэўму» так і жыў паміж сваім 
фамільным маёнткам у Доўгім пад Пружанамі ды Валыньню. 
Часопіс выходзіў у Вільні ў друкарні Тэафіла Глюксбэрга — 
«кнігара і тыпографа Віленскай Імпэратарскай Мэдыка-
Хірургічнай Акадэміі ды школаў Беларускага Навуковага Аддзелу». 
Пункгы падпіскі на «Аthenaeum», апроч галоўнага ў Вільні, былі 
створаныя ў Кіеве, Львове, Кракаве, Познані, Варшаве, 
Вроцлаве... Гэткая цэнтральнаэўрапейская скіраванасьць 
выяўлялася ў падборы тэмаў, арыгінальных тэкстаў і перакладаў. 
Дамінавалі ж матэрыялы па гісторыі Вялікага Княства Літоўскага. 
Увогуле вылучаліся разьдзелы Гісторыя, Літаратура, Мастацтва, 
Крытыка ды Разнастайнасьці. У часы пачатку ажыўленых 
дыскусіяў на тэму прыгону «Аthenaeum» меў шырокі грамадзкі 
рэзананс дзякуючы сваёй лібэральнай пазыцыі. Але трэба 
прыгадаць, што выдаўцы часопіса рэалізоўвалі свой 
інтэлектуальны праект у пэрыяд пасьля падаўленьня паўстаньня 
1830—1831 гадоў — у душнай атмасфэры цэнзуры, у час 
ліквідацыі дзейнасьці Статуту Вялікага Княства. На тытульную 
старонку часопіса быў вынесены дэвіз – «Павольна, але 
пастаянна». 

Калі ў Варшаве ў 1876 годзе быў распачаты выхад новага 
«Атэнэўму», то ва уступным слове рэдактар і выдаўца Г. Бэні 
адзначаў, «што назва часопіса, які абвяшчаецца, ня ёсьць у нас 
навіною. 35 гадоў таму пачаў выходзіць Атэнэўм пад рэдакцыяй... 
Крашэўскага, і на працягу 11 гадоў быў асяродкам 
інтэлектуальнага руху тых часоў»3. 

Зноў жа да традыцыі «Атэнэўма» Крашэўскага зьвяртаўся 
«Ateneum Wileńskie», заснаваны ў 1923 годзе Таварыствам 
Аматараў Навукаў. Ва уступным слове рэдактар Ежы Хадыніцкі 
пісаў пра «Атэнэўм»-папярэднік, што ён «ня быў прызначаны 
выключна для гістарычных працаў, але ад самага пачатку 
зьмяшчаў шмат вельмі каштоўных матэрыялаў да гісторыі Літвы. 
                                                           
3 Тамсама. 



Насуперак цяжкім, вельмі неспрыяльным умовам Крашэўскаму 
ўдалося на працягу 10 гадоў выдаць некалькі дзясяткаў тамоў, у 
якіх да сёньняшняга дня дасьледчык гісторыі і літаратуры знойдзе 
шмат вельмі карыснай інфармацыі. Брак фінансавых сродкаў, а 
таксама палітычныя ўмовы не дазволілі Крашэўскаму далей 
працягваць ягоную працу»4. «Ateneum Wileńskie» быў ужо менавіта 
гістарычным часопісам, з адпаведна разьвітай рубрыкацыяй 
навуковага выданьня – Дасьледаваньні, Міsсеllаnеа, Рэцэнзіі, 
Бібліяграфія, Кроніка. 

Ажыўленьне ў першай палове XX ст. дыскусійнай тэмы 
спадчыны Вялікага Княства Літоўскага — у сувязі з фармаваньнем 
сучасных нацыяў і з тэрытарыяльнымі праблемамі — абудзіла 
такую навуковую і грамадзкую цікавасьць да гісторыі Вялікага 
Княства, што ўзьнікла патрэба ў паўставаньні спэцялізаванага 
пэрыёдыка, дзе б друкаваліся вынікі новых дасьледаваньняў па 
гісторыі ВКЛ. Стваральнікі і аўтары часопіса «Ateneum Wileńskie» 
бачылі сваю місію ў вывучэньні дзяржавы, якая аб'ядноўвала 
некалькі народаў. Перавага аддавалася прынцыпу навуковасьці – 
пры даволі шырокіх аглядах літаратуры «Ateneum Wileńskie» не 
адлюстроўваў адкрыта палітызаваных, ідэалягічных публікацыяў, 
якія выходзілі як у БССР і СССР, так і ў Польшчы5. Пачатак 
Другой Сусьветнай вайны ў 1939 годзе спыніў выхад часопіса. 

У 1923 годзе макет вокладкі для «Ateneum Wileńskie» зрабіў 
Фэрдынанд Рушчыц. У 1998 годзе мастацкую канцэпцыю 
«Атэнэўму» распрацаваў Міхал Баразна. 

Мы аднаўляем на нашых землях «Аthenaeum» і бярэм з сабою 
багаж незаангажаванасьці і разнастайнасыді. Наш «Аthenaeum» 
будзе выходзіць на розных мовах, чаму прыкладам ёсьць ужо 
першы том. Мы згодныя з тым, што для Цэнтральнай Эўропы і 
асабліва для нашчадкаў Вялікага Княства Вільня ёсьць сымбалем. 
Ва ўмовах небясьпекі прафанацыі гэтай традыцыі мы наўмысна 
засноўваем новы «Атэнэўм» па-за Вільняю, у горадзе новай 
традыцыі — у Менску. Мы схільныя інтэрпрэтаваць гэтую 
традыцыю хутчэй па-за фізыкай, чым рабіць крокі простай 
аналёгіі. 

Новы «Атэнэўм» паўстае як навуковае выданне, але ён ня будзе 
спэцыялізавацца толькі ў клясычным гістарычным дыскурсе. 
«Аthenaeum» 1998 году — гэта альманах гісторыі і культуры. 
Нашыя прыярытэты тут — новыя крыніцы і новыя ідэі. 
«Аthenaeum» будзе прысьвечаны найперш нашай Айчыне – 
Вялікаму Княству Літоўскаму, і нашай новаэўрапейскай традыцыі 
— Беларусі, але ўвесь рэгіён Цэнтральнай Эўропы трапляе ў поле 
зроку выдаўцаў альманаху. 

Чыста тэхнічна «Аthenaeum» будзе фармавацца як 
манаграфічнае выданьне, публікуючы ў кожным томе адну 
спэцыялізаваную працу альбо падборку тэкстаў на адну тэму. 
                                                           
4 Ateneum Wileńskie Czasopismo naukowe, poświęcone badaniom przeszłości ziem W. X. Litewskiego. 
Wilno, 1923. Rok 1, t. 1. S. 1. 
5 Саітава В. Часопіс «Ateneum Wileńskie» -- крыніца бібліяграфічнай інфармацыі аб Беларусі // Наша 
слова. 1998, 21 кастрычніка. 



Увогуле, мы хочам зрабіць спробу агульнакультурнага погляду на 
гістарычныя падзеі. Ініцыятары і аўтары «Атэнэўму» заклікаюць 
да новага сынтэзу, усьведамляючы, што толькі нацыянальныя 
альбо толькі ўнівэрсалісцкія канцэпцыі малаэфэктыўныя ў 
вывучэньні гісторыі, асабліва гісторыі нашага рэгіёну. 

Такім чынам, задача посьпеху ня ставіцца. 

